
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


કો જોડીની ઉછળતી રતિની સમાન

સામીપ્યસ્નેહ રણવીર ધરે છે.



એ યુદ્ધછત્ર રજપૂત તણું ધરેલું

કો બાલ શીષ પર જોઈ ઉમંગી શત્રુ

અલ્લાહનો ધ્વનિ ઉઠાવી ધસી પડે છે

એ વાવટા ઉપર છત્ર નમાવી દેવા.



કો પૂરમાં ઉછળતા સરની સમાન

ચોપાસ થાય અરિયોધ તણો ધસારો;

ને સિંહનાદ કરતો બિરદાઈ સજ્જ

ચિત્તા સમો રિપુ પરે તલપી રહ્યો છે.



જે મોરચા સહુ ય એ યુવરાજ માથે

વિક્રાલ રૂપમય મૃત્યુ ગજાવતા'તા

તે દેવીખપ્પર મહીં નિજ રક્ત દેવા

આહૂતિ દેહ ગણીને બિરદાઈ ઊભો.



આ ભાનુ રક્તમય અસ્ત થવા ઢળે છે,

આ લાલ રંગમય રક્તઝરા વહે છે;

મધ્યાહ્નથી મુસલમીન મથ્યા કરે છે

એ ક્ષત્રિછત્ર કબજે કરવા નકામા.



ચંડી તણી ઉડતી ઉત્કટ ગર્જનામાં

ક્ષત્રિબલે રિપુદલે બુમરાણ ચાલે;

જે શત્રુ પીઠ દઈ ભાગી જતા હવે સૌ -

તે પાછળે ન કદિ ક્ષત્રિ રણે પડે છે.



એ વાવટો રણ તણો રિપુસૈન્યમાંથી

ધીમે ધીમે શરમમાં ઉતરી પડે છે.

સન્ધ્યા તણી ઝળકમાં હસતી નવું કૈં

પેલી ધ્વજા શરણ સાથ સુલેહ યાચે.



શત્રુત્વનું, પ્રણયનું, રણ મૃત્યુનું વા

જે કોઈ એ જિગર નમ્ર બની ઝુકે છે

તે ક્ષત્રિનું અતિથિ આદર પામતું તે

આખાય આ જગતમાં મશહુર જ્યાં ત્યાં.






કલાપીનો કેકારવ/૪૧૦

